“Жасмин” үрнәкле балалар бейеү ансамбле” проекты
Бейеү сәнғәте кеше донъяһы барлыҡҡа килгән ваҡытҡа тура килә тиҙәр. Ул - иң боронғо сәнғәт төрөнөң береһе. Бөгөнгө сығышым  мәҙәни мөғжизә,  районыбыҙҙың йөҙөк ҡашы – “Жасмин” үрнәкле балалар бейеү ансамбле тураһында. Уның етәксеһе үҙебеҙҙең Борай ҡыҙы – Ирина Баһауетдинова. Борай 2-се һанлы гимназияһын тамамлағас, ул Стәрлетемаҡ ҡалаһындағы Башҡортостан Республикаһының мәҙәниәт техникумында уҡый.   Бәләкәйҙән үк сәнғәт менән дуҫ булған ҡыҙыҡай, тиҙ арала 2000 йылда бейеү ансамбле ойоштороп , уның менән етәкселек итә башлай. 
Ансамбль тураһында күберәк белер өсөн Ирина Фәнзәүи ҡыҙын әңгәмәгә саҡырҙым.

· Һеҙҙең өсөн бейеү нимә ул? Бейеү сәнғәте һеҙҙең тормошоғоҙҙа ниндәй роль уйнай? 

· Минеңсә, бейеү ул - бөтә нәмәнең башланғысы. Унан илһам алам мин. Ул беҙҙе йәшәтә, йәшәртә һәм үҫтерә. Һәр бейеү – тормошобоҙҙоң бер киҫәге, уның мәғәнәһендә халҡыбыҙҙың ғөрөф-ғәҙәттәре уйылып ята. Үҙемде бейеү сәнғәтенән тыш күҙ алдына килтерә алмайым. 
· Төрлө конкурстарҙа ҡатнашыуығыҙ тураһында нимә әйтә алаһығыҙ?

·  Эйе, ансамблдең дәрәжәһен, абруйын күтәреү өҫтөндә бер туҡтауһыҙ эшләйбеҙ. Бының өсөн яңы бейеүҙәр һалабыҙ, төрлө конкурс, фестивалдәрҙә ҡатнашабыҙ. 
· Еңеүҙәрегеҙ менән уртаҡлашып китмәҫһегеҙ микән?

· Әлбиттә, “Башҡортостан йондоҙсоҡтары – 2005”  республика конкурсының III дәрәжә дипломанттары беҙ;  “Яңғырауыҡлы үксә – 2006”  республика конкурсының II дәрәжә; “Яңғырауыҡлы үксә– 2007”  республика конкурсының I дәрәжә дипломанттары; “Апрель тамсылары- 2011” республика конкурсының III дәрәжә дипломанттары; 2012 йылды иһә ошо уҡ конкурстың еңеүселәре, 2015 йылды “Көнсығыш әкиәте” халыҡ –ара конкурсының лауреаттары тип танылдыҡ. Һәм 2012 йылды Башҡортостан Республикаһының  мәҙәниәт министерствоһы тарафынан  бирелгән  “үрнәкле бейеү ансамбле” исеменә лайыҡ булдыҡ. 
· Һәм көтөлгән һорау- Һеҙ нисек итеп шундай уңыштарға ирештегеҙ?
· Еңел түгел, әлбиттә, көндәлек тырышлыҡ, ныҡышмалылыҡ менән генә маҡсатҡа барып була. Аҙна һайын үткәрелгән репетициялар, концерттар алдынан көндә ҡабатлауҙар, ата-әсәләр менән тығыҙ бәйләнештә булыу һәм ҡаты тәртип. 
· Ансамблегеҙҙең составы тураһында әйтеп китегеҙ әле.
· Бөгөнгө көндө ансамблдә дүрт төркөм шөғөлләнә. Унда биш йәштән алып ун ете йәшкә тиклемге йөҙ утыҙлап бала йөрөй. Бөтә төркөмдәр ҙә актив эшләп килә, һәр береһе төрлө конкурстарҙа әүҙем ҡатнаша. 

· Киләсәккә маҡсатығыҙ ниндәй?

·  Иң тәүге маҡсатым – ансамблде аяҡҡа ныҡлы баҫтырыу, төрлө конкурстарҙа ҡатнаштырыу, оло сәхнәгә сығарыу.

· Әңгәмәгеҙ өсөн ҙур рәхмәт, артабанғы эшегеҙҙә уңыштар теләйбеҙ, тип һаубуллаштым мин “Жасмин”  үрнәкле балалар  бейеү ансамбленең етәксеһе Ирина Фәнзәүи ҡыҙы менән. 

· Бына шундай “Жасмин”  үрнәкле балалар  бейеү ансамбле эшләй беҙҙең районда. 

Йыл һайын май айында ансамблдең отчет концерты була, һеҙҙе лә ошо концерттарға саҡырып ҡалабыҙ. Иң яҡшы урындар һеҙҙеке буласаҡ. 
Башҡарҙы: 8 класс уҡыусыһы Лиана Ғилметдинова
